
DAVLAT BUDJETI XARAJATLARINING TARKIBI, 
DINAMIKASI VA SAMARADORLIGINI OSHIRISH 

YO‘NALISHLARI

P.SH. Usmonov
Samarqand iqtisodiyot va servis instituti

Moliya kafedrasi dotsent v.b. PhD.

Annotatsiya. Mazkur maqolada O‘zbekiston Respublikasi davlat budjeti xarajatlarining 2020–2024-yillardagi tarkibi va 
dinamikasi tahlil qilingan. Tahlil natijasida ijtimoiy yo‘naltirilgan xarajatlarning ustuvorligi, asosiy yo‘nalishlar bo‘yicha 
o‘sish tendensiyalari hamda budjet mablag‘laridan samarali foydalanish masalalari yoritilgan.

Kalit soʻzlar: davlat budjeti, budjet xarajatlari, ijtimoiy xarajatlar, fiskal siyosat, natijaviy budjetlashtirish, iqtisodiy xarajatlar, 
investitsiya xarajatlari, davlat qarzi, moliyaviy samaradorlik, raqamlashtirish.

Abstract. This article analyzes the structure and dynamics of public budget expenditures in Uzbekistan for the period 
2020–2024. The findings highlight the priority of socially oriented expenditures, growth trends across key sectors, and 
issues related to the efficient use of budget funds.

Key words: state budget, budget expenditures, social spending, fiscal policy, performance-based budgeting, economic 
expenditures, investment spending, public debt, financial efficiency, digitalization.

Аннотация. В данной статье проанализированы структура и динамика расходов государственного бюджета 
Узбекистан за 2020–2024 годы. В результате анализа выявлены приоритетность социальных расходов, тенденции 
роста по основным направлениям, а также вопросы эффективного использования бюджетных средств.

Ключевые слова: государственный бюджет, бюджетные расходы, социальные расходы, фискальная политика, 
результативное бюджетирование, экономические расходы, инвестиционные расходы, государственный долг, 
финансовая эффективность, цифровизация.

K I R I S H
Bugungi kunda davlat budjeti mamlakat iqtisodiy tizimini boshqarishning eng muhim moliyaviy 

instrumentlaridan biri hisoblanadi. U nafaqat iqtisodiy resurslarni qayta taqsimlash, balki davlatning ijtimoiy-
iqtisodiy siyosatini amalga oshirishda ham hal qiluvchi rol o‘ynaydi. Shu nuqtai nazardan, budjet xarajatlarining 
tarkibi, ularning dinamik o‘zgarishi hamda samaradorligini oshirish masalalari ilmiy va amaliy jihatdan dolzarb 
ahamiyat kasb etadi.

Budjet xarajatlari orqali jamiyatning asosiy ehtiyojlari qondiriladi, iqtisodiy barqarorlik ta’minlanadi 
hamda ijtimoiy tenglikka erishish imkoniyati yaratiladi. Shu sababli xarajatlarning miqdori, tuzilmasi va ularni 
moliyalashtirish mexanizmlari mamlakatning iqtisodiy rivojlanish darajasi hamda davlat siyosatining ustuvor 
yo‘nalishlari bilan bevosita bog‘liqdir.

O‘zbekiston Respublikasida davlat budjeti xarajatlarining shakllanishi asosan aholining ijtimoiy ehtiyojlari 
va strategik maqsadlardan kelib chiqib amalga oshirilmoqda. Xususan, ta’lim, sog‘liqni saqlash, ijtimoiy himoya, 
ilm-fan, infratuzilma hamda boshqa muhim sohalarga yo‘naltirilgan xarajatlar ustuvor ahamiyatga ega. So‘nggi 
yillarda aynan ijtimoiy sohalarga ajratilayotgan mablag‘lar ulushining sezilarli darajada oshib borishi davlatning 
inson kapitalini rivojlantirish va aholi farovonligini ta’minlashga qaratilgan siyosatini ifodalaydi.

Shu bilan birga, budjet mablag‘laridan samarali foydalanish, ularning natijadorligini oshirish hamda 
xarajatlar tarkibini optimallashtirish bugungi kunning muhim ilmiy-amaliy vazifalaridan biri bo‘lib qolmoqda. 
Aynan shu jihatlar “Davlat budjeti xarajatlarining tarkibi, dinamikasi va samaradorligini oshirish yo‘nalishlari” 
mavzusining dolzarbligini belgilaydi.

M A V Z U G A  O I D  A D A B I Y O T L A R  S H A R H I
MDH davlatlari, xususan, rus iqtisodchi olimlari fikricha, “nomarkazlashtirishning asosiy g‘oyasi mahalliy 

ehtiyojlar bilan bog‘liq muammolarni hal qilish uchun vakolatlarni mahalliy hokimiyatlarga o‘tkazishdan iborat” 
[1].

Rus iqtisodchi olimi V. Lebedev fikricha, “mahalliy manfaatlar markaziy hukumatga qaraganda mahalliy 
darajada yaxshiroq baholanishi mumkin” [2].

Yuqoridagi nuqtai nazarni XX asr boshidagi taniqli rus moliyachisi D. Bogolepov ham qo‘llab-quvvatlab, 
“davlatning ayrim funksiyalarini mahalliy davlat boshqaruvi va hokimiyati organlariga o‘tkazish muayyan hudud 
aholisining manfaatlarini qondirishga yordam beradi” [3], deb ta’kidlaydi.

T. Malikov va N. Xaydarov shunday deydilar: “Budjet xarajatlarining tarkibi va uning tuzilmasi davlatning 
tabiatiga, u tomonidan bajarilayotgan funksiyalarga, milliy xo‘jalikning ehtiyojlariga bog‘liq bo‘lib, budjet 
mexanizmi orqali ishlab chiqarish va iste’molning ayrim omillariga davlat ta’sirchanligini ta’minlash bilan 
belgilanadi” [4].

Z. Srojiddinova esa “moliyaviy ko‘mak berish mexanizmlarining qayta ko‘rib chiqilishi va takomillashtirilishi 
moliyaviy resurslarni o‘z mablag‘i yetarli bo‘lmagan mintaqalarga yo‘naltirish hamda ularning barqaror moliyaviy 
holatini qo‘llab-quvvatlash imkonini beradi” [5], degan fikrni bildiradi.

T A D Q I Q O T  M E T O D O L O G I YA S I
Maqolani tayyorlashda adabiyotlarning tizimli tahlili asosida davlat budjeti xarajatlarining tarkibi, dinamikasi 

hamda samaradorligini oshirish yo‘nalishlari alohida ahamiyatga ega ekanligi o‘z ifodasini topgan.

T A H L I L  V A  N A T I J A L A R
Budjet xarajatlarining samaradorligini oshirishda raqamlashtirish va zamonaviy texnologiyalar muhim o‘rin 

tutadi. Xususan, g‘aznachilik tizimi orqali xarajatlarni real vaqt rejimida monitoring qilish hamda mablag‘lardan 
maqsadli foydalanish ustidan nazorat o‘rnatish imkoniyatlari kengaymoqda. Bu orqali budjet mablag‘larining 
samarasiz o‘zlashtirilishining oldini olish, shaffoflik va hisobdorlikni kuchaytirish mumkin.

O‘zbekiston Respublikasi davlat budjeti xarajatlarining 2020–2024-yillar davomidagi tarkibiy tuzilishi va 
dinamikasi tahlili budjet xarajatlarining asosiy yo‘nalishlari bo‘yicha izchil o‘sish tendensiyasi mavjudligini 
ko‘rsatadi.

Eng yirik ulushni ijtimoiy xarajatlar tashkil etadi. 2020-yilda 74 231,8 mlrd so‘mni tashkil etgan ushbu 
ko‘rsatkich 2024-yilga kelib 152 347,6 mlrd so‘mga yetgan. Bu deyarli ikki baravar o‘sishni anglatib, davlatning 
ijtimoiy siyosatni ustuvor yo‘nalish sifatida belgilaganidan dalolat beradi. Mazkur mablag‘lar aholi farovonligini 
oshirish, ta’lim, sog‘liqni saqlash hamda ijtimoiy himoya tizimlarini rivojlantirishga yo‘naltirilgan.

Iqtisodiyot sohasiga yo‘naltirilgan xarajatlar ham sezilarli o‘sishni namoyon etgan. 2020-yilda 16 692,8 
mlrd so‘m bo‘lgan ushbu ko‘rsatkich 2023-yilda 42 926,9 mlrd so‘mgacha oshgan, 2024-yilda esa 38 147,0 mlrd 
so‘mni tashkil etgan. 2024-yildagi nisbiy pasayish moliyaviy resurslarning qayta taqsimlanishi yoki investitsion 
ustuvorliklarning o‘zgarishi bilan izohlanishi mumkin.

Investitsiya xarajatlarini moliyalashtirish hajmi ham barqaror o‘sish dinamikasiga ega. Jumladan, 2020-yilda 
18 843,7 mlrd so‘mni tashkil etgan bo‘lsa, 2024-yilda 28 482,2 mlrd so‘mgacha oshgan. Bu davlat tomonidan 
asosiy kapitalga yo‘naltirilayotgan sarmoyalar hajmi izchil ortib borayotganini ko‘rsatadi hamda iqtisodiy o‘sishni 
qo‘llab-quvvatlashga xizmat qiladi.

1-jadval. Oʻzbekiston Respublikasi Davlat budjeti xarajatlarining koʻrsatkichlari[6]

№ Ko‘rsatkichlar
2020-y 2021-y 2022-y 2023-y 2024-y

trln.soʻm trln.soʻm trln.soʻm trln.soʻm trln.soʻm
1 Ijtimoiy xarajatlar 74231,8 92013,6 117691,9 137246,8 152347,6
2 Iqtisodiyot xarajatlari 16692,8 21169,7 34090,9 42926,9 38147
3 Investitsiya xarajatlarini moliyalashtirish 18843,7 29900,1 27807 29581,6 28482,2

4 Davlat boshqaruvi, adliya va prokuratura 
organlarini saqlash xarajatlari 7443,4 8479,2 11468,6 14618,4 16306,2

5 Sud organlarini saqlash xarajatlari 383 849,8 1117,6 1295,4 16306,3

6 O‘zini o‘zi boshqarish organlarini saqlash 
xarajatlari 817,7 1037,1 965,4 760,9 1662,9

7
Qoraqalpog‘iston Respublikasi, viloyatlar, 
shahar va tumanlar budjetlarining zaxira 
jamg‘armalari

1506,2 1401,8 1811 1720,4 2170,1

8 NNT va fuqarolik jamiyatning boshqa 
institutlarini qoʻllab-quvvatlash xarajatlari 47,5 95,6 103,5 326,8 1323,3

9 Davlat qarzlariga xizmat ko‘rsatish va qoplash 
xarajatlari 1816,4 2238,2 3528,5 8220,6 14537,7

10 Boshqa xarajatlar 22360,3 21072,1 38107,5 44399,4 55719,3
 

Davlat boshqaruvi, adliya va prokuratura organlarini saqlash xarajatlari 2020-yilda 7 443,4 mlrd so‘mni 
tashkil etgan bo‘lsa, 2024-yilda 16 306,2 mlrd so‘mga yetgan. Bu davlat boshqaruv tizimini takomillashtirish 
hamda huquqiy institutlarni mustahkamlashga qaratilgan islohotlarni aks ettiradi.

Sud organlarini saqlash xarajatlarida ham sezilarli o‘sish kuzatiladi — 383,0 mlrd so‘mdan 1 306,3 mlrd 
so‘mgacha. Bu ko‘rsatkich sud tizimini modernizatsiya qilish, moddiy-texnik bazani yaxshilash hamda odil 
sudlovni ta’minlashga qaratilgan choralarning kuchayganini anglatadi.

O‘zini o‘zi boshqarish organlari xarajatlari va hududiy zaxira jamg‘armalari bo‘yicha ko‘rsatkichlar nisbatan 
barqaror o‘sish tendensiyasiga ega bo‘lib, mahalliy boshqaruv tizimini moliyaviy qo‘llab-quvvatlash muhimligini 
ko‘rsatadi.

Davlat tomonidan nodavlat notijorat tashkilotlari (NNT) va fuqarolik jamiyati institutlarini qo‘llab-quvvatlash 
xarajatlari 2020-yilda 47,5 mlrd so‘mdan 2024-yilda 1 323,3 mlrd so‘mgacha keskin oshgan. Bu fuqarolik 
jamiyati institutlarining rolini kuchaytirishga qaratilgan siyosatni anglatadi.

Davlat qarzlariga xizmat ko‘rsatish va ularni qoplash xarajatlari ham izchil o‘sib, 2020-yilda 1 816,4 mlrd 
so‘mdan 2024-yilda 14 537,7 mlrd so‘mga yetgan. Bu tashqi va ichki qarz majburiyatlarining ortib borayotgani 
bilan bog‘liqdir.

“Boshqa xarajatlar” toifasi ham sezilarli o‘sishni namoyon etib, 22 360,3 mlrd so‘mdan 55 719,3 mlrd 
so‘mga yetgan. Bu davlat budjeti xarajatlarining diversifikatsiyalashib borayotganini ko‘rsatadi.

X U L O S A  V A  T A K L I F L A R
Umuman olganda, tahlil natijalari davlat budjeti xarajatlari hajmi yildan-yilga ortib borayotganini, ularning 

asosiy qismi ijtimoiy yo‘naltirilgan ekanligini hamda davlatning iqtisodiy va institutsional rivojlanishga qaratilganini 
ko‘rsatadi. Shu asosda quyidagi ilmiy-amaliy takliflarni amaliyotga joriy etish maqsadga muvofiqdir:

•	 ijtimoiy xarajatlar samaradorligini oshirish maqsadida natijaviy budjetlashtirish tizimini kengaytirish, 
har bir yo‘nalish bo‘yicha KPI (samaradorlik ko‘rsatkichlari)ni joriy etish zarur. Bu orqali budjet mablag‘laridan 
foydalanishda maqsadlilik va samaradorlik oshadi; 

•	 iqtisodiyot sektorlariga yo‘naltirilayotgan mablag‘larni uzoq muddatli investitsiya dasturlari asosida 
rejalashtirish lozim. Natijada iqtisodiy o‘sishning barqarorligi ta’minlanadi va resurslar taqsimoti optimallashadi; 

•	 davlat qarzlarini boshqarish strategiyasini takomillashtirish, ichki moliyalashtirish manbalarini 
kengaytirish hamda tashqi qarzga bog‘liqlikni qisqartirish zarur. Bu orqali budjetning moliyaviy yuki kamayadi 
va qarz barqarorligi ta’minlanadi; 

•	 davlat boshqaruv tizimida optimallashtirish, raqamlashtirish va elektron hujjat aylanishini to‘liq joriy 
etish lozim. Natijada ma’muriy xarajatlar qisqaradi va davlat apparati samaradorligi oshadi; 

•	 o‘rta muddatli budjet rejalashtirish tizimini kuchaytirish hamda xarajatlarni ustuvor yo‘nalishlar bo‘yicha 
qat’iy limitlash zarur. Bu orqali budjet barqarorligi ta’minlanadi va moliyaviy tavakkalchiliklar kamayadi; 

•	 barcha budjet xarajatlari bo‘yicha mustaqil audit va raqamli monitoring tizimini joriy etish lozim. Natijada 
shaffoflik oshadi va mablag‘lardan samarali foydalanish ta’minlanadi.

